
A obra de José Val del Omar acompañou a historia do Museo
Reina Sofía dende a súa inauguración como Centro de Arte en
1986. A súa película Fuego en Castilla participou en Procesos:
cultura y nuevas tecnologías, unha das tres exposicións coas
que o centro abriu ao público. En 1992 e 1995, as súas
películas amosáronse en dous programas audiovisuais pero
non foi ata novembro de 2009 cando se viron por primeira vez
no contexto da colección do museo. A proxección do Tríptico
elemental de España supuxo unha declaración de intencións
acerca da recuperación da súa produción —que representa, na
súa complexidade creativa, unha ponte entre a vangarda
histórica e a eclosión das prácticas videográficas nos anos
setenta— co fin de incorporala aos fondos da institución.
Naquel momento, xa comezara o traballo de investigación e
restauración de parte do arquivo conservado polo seu xenro,
Gonzalo Sáenz de Buruaga, para a exposición retrospectiva
Desbordamiento de Val del Omar, comisariada por Eugeni
Bonet, que se presentaría en 2010, primeiro no Centro José
Guerrero de Granada e despois no Museo Reina Sofía.

O esforzo realizado polo Museo Reina Sofía para restaurar e
dixitalizar gran parte da produción fílmica do artista
granadino, así como para difundir a súa obra —a través da
itinerancia da exposición ao Palau de la Virreina en Barcelona
e ao CAAM das Palmas—, traduciuse na doazón das películas
e nun posterior depósito de practicamente a totalidade do
legado por parte da familia Val del Omar.

O principal compromiso que o museo adquiriu ao aceptar a
doazón e o depósito era achegar a súa obra ao público dende
novas plataformas e espazos, máis alá da sala de cinema. En
2012, o museo dedicou seis salas da colección á presentación
dunha parte importante do depósito. Esta selección revisada é
a que agora se amosa no CGAC, grazas ao inestimable apoio
da Obra Social “La Caixa”, cuxo proxecto social e educativo
ten entre as súas prioridades o achegamento da cultura aos
cidadáns.

A obra de José Val del Omar (Granada, 1904 – Madrid,
1982), de carácter poliédrico, visionaria e rica en matices, é o
resultado das súas facetas de inventor, poeta visual e cinemista.
O artista acuñou este neoloxismo para axuntar a actividade do
alquimista xunto coa do cineasta e definir así a súa orixinal
aproximación ao cinema: a través da investigación tecnolóxica
e dunha estética experimental propia.

Val del Omar inicia a súa actividade cinematográfica nos anos
vinte, momento no que fai públicas as súas tres primeiras
invencións técnicas: a “óptica temporal de ángulo variable” (o
que hoxe coñecemos como zoom), a “pantalla cóncava
apanorámica” e o cinema en relevo, que máis adiante
desenvolvería e daría paso á tactilvisión. Entre 1932 e 1937
participa, xunto con outros compañeiros da Xeración do 27,
nas Misións Pedagóxicas, o proxecto de democratización
cultural máis importante levado a cabo pola Segunda
República, para o cal realiza máis de corenta documentais,
desaparecidos na súa maior parte. Tras a Guerra Civil, Val del
Omar continúa as súas investigacións no campo da técnica
audiovisual, especialmente do son, para retomar, xa nos anos
cincuenta, o seu labor como realizador.

A exposición realiza un percorrido pola obra de Val del Omar
a partir dun concepto que sobrevoa toda a súa traxectoria: a
mecamística, outro dos seus moitos neoloxismos. Coa unión de
dous conceptos de partida dispares como mecánica e mística, o
artista granadino referíase ao “universo das máquinas”, creado
ao longo da súa vida dende unha actitude mística coa que
tamén se enfrontaba á realidade, buscando ver máis alá da
inmediatez que ofrece a tecnoloxía. O termo aparece citado
por primeira vez en 1955 aínda que Val del Omar xa fala de

meta-místico en 1935. Ese sentido místico da creación tamén se
recolle na Corporación del Fonema Hispánico. Considerado
como un manifesto, o texto, escrito en 1942, recolle as súas
reflexións acerca do son e da importancia da lingua
pronunciada, sonora, fronte á impresa, silente. Esta
preocupación —xurdida tras a súa asistencia ao Congreso
Hispanoamericano de Cinematografía de 1931, no que se
falou do impacto da linguaxe no novo cinema sonoro, o
cinema parlante— maniféstase no seu desexo de organizar un
servizo de rexistro e reprodución acústica, unha grande
editorial fonética, que coincide no tempo cos primeiros anos de
posguerra, un momento político-relixioso de exaltación do
español. Val del Omar non entra no doutrinario da época, no
seu texto afonda e fala da tradición mística española, á vez
que expón definicións e matices de temas que serán clave na
súa obra: o cinematógrafo, o documental, a técnica e o
espectáculo, ademais da investigación no campo do son e da
mística xa mencionados.

Para Val del Omar o realismo propio do cinema é o que
fundamentaba a actitude mística, precisamente por ser un
medio capaz de rexistrar as accións máis correntes. Neste
sentido denomina elementais os seus documentais, en alusión
aos elementos da natureza cos que se relacionan, pero tamén
ao seu interese polo poético, como forma de profundar, de ir
ao elemental, en cada un deles.

Aguaespejo granadino (1953–1955), titulado tamén La gran
siguiriya, é unha película en forma de sinfonía audiovisual
sobre a cidade andaluza, realizada a partir da música de
Manuel de Falla e do cante jondo, das imaxes dos surtidores
da Alhambra e dos primeiros planos dos xitanos do
Sacromonte. A aplicación da diafonía resulta esencial na
película. Val del Omar paténtaa en 1944, varios anos antes da
consolidación do sistema estéreo: se este se basea na
utilización de dúas fontes de son laterais, no diafónico unha
fonte sitúase detrás da pantalla, transmitindo o son asociado ás
imaxes, e a outra, na parte posterior da sala, emitindo un son
subxectivo de ecos e reflexos. O espectador sitúase no centro,
onde as dúas fontes de audio conflúen, chocan e se cruzan.

Fuego en Castilla (TactilVisión del páramo del espanto) (1958–
1960) ródase no Museo Nacional de Escultura de Valladolid e
na capela dos Benavente, en Medina de Rioseco. Val del Omar
leva a cabo unha interpretación cinematográfica da Semana
Santa e da imaxinaría relixiosa barroca conservada no museo
e na capela —deténdose especialmente na Santa Ana de Juan
de Juni e no Martirio de San Sebastián de Alonso Berruguete—
. Nesta ocasión, o principal invento técnico que pon en práctica
é a tactilvisión, consistente na proxección dunha fonte de luz
pulsativa sobre as superficies para destacar o seu relevo e
textura matérica. A banda sonora recolle o repenique dos
dedos e das unllas do bailarín valisoletano Vicente Escudero
golpeando sobre a madeira dun retablo seco de igrexa.

Acariño galaico (De barro), 1961, 1981–1982, 1995
© Archivo María José Val del Omar & Gonzalo Sáenz de Buruaga



Cos dous primeiros elementais terminados e ao iniciar a rodaxe
do terceiro, Acariño galaico (De barro), en 1961, Val del
Omar manifesta a súa intención de facer o Tríptico elemental
del agua, el fuego y la tierra ou Retablo del Duende de
España, pero non chega a completalo. En 1981 volve sobre o
proxecto denominándoo Tríptico elemental de España. A súa
idea era pechar a triloxía de elementais montando a película
sobre Galicia e realizar unha nova produción, moi breve,
titulada Ojala, que funcionase como un vórtice (remuíño
circular) ou apéndice das outras tres películas. A idea de sen
fin, crédito co que pechan tanto Aguaespejo granadino como
Fuego en Castilla, está presente e describe unha forma de
entender o proceso creativo, en continuo fluxo.

Durante a produción dos elementais, Val del Omar reformula a
serie como unha diagonal que cruza España, “de Occidente
cara a Oriente”, a través de tres rexións: a galega, a castelá e
a andaluza, asociando cada unha cun dos elementos da
natureza: terra, lume e auga respectivamente, e plasmando
unha visión de España cargada dun peculiar misticismo
heterodoxo.

En Acariño galaico, a énfase na técnica reláxase, pero non na
montaxe e na edición da imaxe, con saltos do negativo ao
positivo e co emprego de diferentes lentes de distorsión. O
escultor Arturo Baltar e o seu traballo en barro inspiran a
elección deste elemento por enriba do aire que o conduciu a
Galicia. Non obstante, Val del Omar non chega a concluír a
película. Nunha gravación sonora refírese á súa impotencia
para terminar a peza pola súa calidade “puramente tráxica”,
por entrañar “unha afirmación negativa incapaz de
comunicarse”. En 1995, Javier Codesal, artista, cineasta e
poeta, reconstrúe e completa a película a partir das anotacións
e do intento de montaxe e sonorización que Val del Omar
perfilara antes da súa morte.

Ao longo da súa obra, Val del Omar manifesta unha noción
aberta e poética do documental, así como unha reflexión e
práctica sobre o cinema como experiencia. A súa actividade
cinematográfica xira ao redor da invención de dispositivos e
da realización de películas que fomenten unha experiencia
total abarcando todos os sentidos, que se concretaría no que
chamou a unidade “Picto Lumínica Audio Táctil” (PLAT).

O laboratorio PLAT é o espazo onde se concentra o último
estadio da obra de Val del Omar, un sen fin en continuo
cambio. Alí, o realizador pasa os últimos anos da súa vida,
concentrado na produción dun corpo de variacións
audiovisuais, textos e colaxes, conservados na súa situación
orixinal ata 2010, cando son trasladados ao Museo Reina
Sofía.

Dende os anos trinta, Val del Omar vai adquirindo e
conservando unha infinidade de aparellos que almacena nos
laboratorios das distintas institucións nas que traballa, como o

Laboratorio Experimental de Electroacústica que funda para
Radio Nacional de España (1948) ou o que establece na
Sección de Investigaciones y Experiencias de la Escuela Oficial
de Cine (1963). A súa relación coa industria cinematográfica e
coas institucións está marcada por unha serie de fracasos e
desacordos que provocan que a súa casa, na madrileña
Colonia de los Cármenes, se converta no lugar onde gardar
aquelas máquinas. En 1977, por mor da morte da súa muller,
M.ª Luisa Santos, Val del Omar trasládase a un estudo no
barrio do Pilar onde, rodeado polo “xardín das máquinas”,
vive ata o seu falecemento en 1982.

Nese espazo, crea un taller de experimentación e vida no que
aparellos, ferramentas e materiais de traballo son acumulados
e modificados. No PLAT atópanse numerosos obxectos que
ilustran a súa traxectoria e que tamén poden verse
fotografados e reproducidos nas súas colaxes: as súas
cámaras, dende a de cine que emprega nas Misións
Pedagóxicas nos anos trinta ata a de vídeo que emprega ao
final da súa vida; obxectos relacionados co cinematógrafo,
como a copiadora de cine Debrie e a mesa de montaxe;
proxectores de Super-8, de diapositivas e os adiscopios
(aparellos de tetraproxección transformados por Val del Omar
durante os seus anos en ENOSA, Empresa Nacional de
Óptica); multitude de lentes, e ata un láser, dos primeiros que
se comercializaron en España.

O corazón do laboratorio PLAT é a Truca, unha complexa mesa
de trucaxes, fabricada ao completo por Val del Omar, dende a
propia estrutura ata o dispositivo de proxeccións que se
activaba a través dunha mesa de mesturas deseñada para
controlar o mecanismo. Unha pantalla de retroproxección
Fresnel, situada no centro dunha gran tea negra, separaba o
traballo que se realizaba en cada un dos seus lados.

Por unha banda, dende a Truca, os proxectores de diapositivas
e os adiscopios modificados proxectaban simultaneamente
imaxes fixas. Para alterar o seu aspecto e dotalas de
movemento, Val del Omar facía pasar o feixe de luz a través
de diferentes filtros, cristais pintados á man e ópticas rotativas
con motor deseñadas por el mesmo. Tamén dirixía os
proxectores cara a bodegóns de obxectos cotiáns que aínda se
atopan no laboratorio como as granadas, as pezas escultóricas
de xeso, as cunchas mariñas e os manequíns. Por outra banda,
ao outro lado da pantalla as imaxes resultantes eran filmadas,
fotografadas ou gravadas en vídeo, dando lugar a
composicións dobres e imaxes alteradas que constitúen ensaios
experimentais encamiñados a lograr a ansiada unidade PLAT.

Nos últimos anos de traballo e vida no PLAT, Val del Omar verte
sobre os seus textos unha reflexión xeral acerca do sentido da
súa obra e de temas fundamentais como o tempo, a cultura e
os medios de comunicación. As numerosas colaxes que realiza,
entendidas como outra forma de escritura e do uso da montaxe
de imaxes e ideas, reflicten esta preocupación e son unha parte

máis dese corpus de traballo inacabado. Esta obra en proceso,
xunto con ensaios, probas, fragmentos, apuntamentos e
imaxes, ten o seu sentido entendida como unha estrutura de
ideas e apostas plásticas que se relacionan e completan entre
si. Moitas das colaxes xiran ao redor da mecamística, da
tecnoloxía, dos medios e da sociedade da información, e son
debedores das ideas de Marshall McLuhan. Unha delas en
concreto, Sen título (referido como ¿Adónde va el castellano?),
superpón dúas imaxes tomadas da prensa e inclúe unha
mensaxe en forma de pregunta: “onde vai o castelán?”,
volvendo inevitablemente á reflexión sobre a lingua e a
palabra como transmisoras da cultura, presente no texto da
Corporación del Fonema Hispánico.

Cristina Cámara Bello

NOVA TRAVESÍA DE VAL DEL OMAR: DAS MISIÓNS
PEDAGÓXICAS Á MECAMÍSTICA DO CINEMA

En 2015, a selección do depósito Val del Omar exposta entre
2012 e 2014 nas salas da colección do Museo Reina Sofía
emprende a súa itinerancia por tres institucións museísticas
españolas e, en 2016, farao por varias institucións estranxeiras.
Non é a primeira vez que Val del Omar itinera dentro e fóra de
España: unha moi significativa, baixo o nome de Galaxia VdO,
foi patrocinada polo Instituto Cervantes, entre os anos 2002 e
2004, en varios dos seus centros culturais dos Estados Unidos,
de Europa e do norte de África.

En realidade, Val del Omar estivo sempre habituado ás viaxes
de descubrimento, máis alá das terras firmes do xa consolidado
e explorado. En 1956, no Festival Cinematográfico de Berlín, o
estupor e a fascinación que provocou a proxección de
Aguaespejo granadino valeulle a denominación de ser o
“Schönberg da cámara”. Pouco despois, en 1961, o Festival de
Cannes premiou os descubrimentos técnicos da tactilvisión de
Fuego de Castilla. Pero seica máis importantes que estes
camiños externos foron as viaxes que, trinta anos antes, o mozo
Val del Omar realizou á España profunda coas Misións
Pedagóxicas da República. Alí, xunto con outros moitos
misioneiros laicos coma Luis Cernuda, Rafael Dieste, Ramón
Gaya ou María Zambrano, Val del Omar ensinou por primeira
vez o cinema, os discos, as bibliotecas, a cultura ás xentes máis

humildes dos pobos máis illados. Esta experiencia persistiu para
sempre na vida e obras de Val del Omar.

Todas estas travesías, interiores e exteriores, fixeron de Val del
Omar un explorador pioneiro e un descubridor visionario das
artes audiovisuais que acabarán desvelándose no século XXI,
máis alá do cinema narrativo que poboa as pantallas, grandes
e pequenas, de todo o mundo. Val del Omar, tanto na súa vida
(Granada, 1904) como dende o seu falecemento (en accidente
de automóbil, Madrid, 1982) sempre estivo viaxando, axexando
o que non se pode ver nin ouvir, é dicir, o inefable, o que se
mostra a si mesmo, en suma, o místico. Do mesmo xeito que Paul
Valéry, Val del Omar pensaba que “o que non é inefable non ten
ningunha importancia” e por iso a el apenas lle interesaban os
cineastas, habitantes das terras firmes, moitos deles meros
“monos de repetición” ou tradutores de historias literarias unha
e outra vez repetidas. O seu cinema, que une as vangardas
históricas dos anos trinta e as recentes de final do século XX, vai
máis aló do cinema: é unha arte multimedia, un traballo en
proceso continuo, que el chamou Picto Lumínica Audio Táctil
(PLAT). No seu laboratorio PLAT dos anos setenta e primeiros
oitenta emprendeu a súa ruta cara ao século XXI: as súas
habilidades técnicas seguían orixinándose nos elementos cotiáns
da natureza, nas criaturas, pedras e plantas, nos cristais, nas

flores e nas cores, pero transcendíaos de maneira incesante, sen
fin, pois, como el dicía, “as distancias entre o barro e a
electrónica só poden ser andadas pola mística”.

Atención á mística de Val del Omar: ten máis que ver cun
contexto cósmico que coa relixión. Ao efecto, o seu admirado
enxeñeiro-filósofo hindú-catalán Salvador Pániker advirte (no
prólogo de Ínsula Val del Omar, CSIC, 1995): “Non é un home
que se adscriba a ningunha relixión institucional, pero é un
místico, é dicir, alguén para quen o absoluto ou o divino non é
un obxecto de crenza senón algo a experimentar. Val del Omar
sabe moi ben que non debe confundirse misticismo e relixión,
e... entende a vida humana individual dentro dun contexto
cósmico e séntese fascinado pola visión de moitos científicos
subatómicos”.

Noutro libro do mesmo autor, publicado o mesmo ano da morte
de Val del Omar, este subliña co seu claro rotulador verde: “o
místico é case o contrario do relixioso”; se o relixioso se reduce
ao outorgamento de sentido ao universo, “o místico é
practicamente o inverso: é a sombra de calquera cosmovisión,
a permanencia do caos, da liberdade e da orixe... o místico é
a forza mesma do caos, aquilo que fai que o home poida
asombrarse sen límites ou desexar sen límites”.

Anónimo: Misiones pedagógicas. José Val del Omar en la plaza de Pedraza (Segovia) rodeado de niños, 1933
© Archivo María José Val del Omar & Gonzalo Sáenz de Buruaga



Se o mozo Val del Omar das Misións Pedagóxicas era un
“misioneiro laico”, o Val del Omar último, o do laboratorio PLAT,
é sen dúbida un “místico laico”. Este aparente oxímoro
acláranolo un gran poeta e ensaísta galego, José Ángel Valente:
“No seu descenso sobre a linguaxe (no caso de Val del Omar,
a linguaxe audiovisual) a experiencia do místico arrasa a
linguaxe para levala a un extremo de máxima tensión, ao
momento en que o silencio ou a palabra se contemplan a unha
e outra beira dun baleiro que é incalable e indicible á vez”.

Na vida imposible do último Val del Omar —na súa pequena
cela onde durmía xunto ao “xardín das máquinas” do PLAT—,
nas súas obras audiovisuais imposibles e inacabadas, bordea
experiencias que non teñen nome pero, en verdade, existen. Val
del Omar exprésao claramente nun documento manuscrito que
atravesa toda a súa vida, dende o mozo, misioneiro laico, ata
o nunca ancián, místico laico:

IDEA CLAVE [os subliñados son do propio Val del Omar]
Aos 20 anos, sentindo pavor ante a idea da morte, ás miñas
costas oín berrar a alguén: alégrate se vas polo camiño
buscando a Deus! E que era Deus? O Creador do Universo...?
... a miña agarradoira para non morrer...?

Máis de medio século crucei pedíndolle (como Xoán da Cruz)
“que me descubrise a súa presenza, aínda que me matase a
súa fermosura” (quería ser chama e non pedra).

Soñei que seguía o seu rastro entre as pregaduras do
pequeniño, pero un cegador escintileo entre o Todo e a Nada,
paralizándome, fíxomo sentir de tan aberto... Oculto.

Intuín un Deus calado Tempo eterno transparente, sen materia
nin figura, sen cor nin sabor nin confín. De tan próximo
impalpable. De tan absoluto invisible. E eran os meus ollos quen
impediran verlle a cara.

Só ao cruzar polos anos palpei a súa existencia. Certamente, só
cruzando, en ansiedade xenérica, corenta anos nun segundo,
sentín no baleiro e no colmo, ao mesmo tempo, a súa
transparencia e o seu sorriso.

O meu Deus é o firme Firmamento, o mudo asento de todos os
tremores que fan danzar o Universo.

O meu Deus é O Tempo.
Gonzalo Sáenz de Buruaga

Fundador, con María José Val del Omar, do Archivo Val del Omar

Laboratorio PLAT, 1975–1982. Vista da cela-dormitorio de Val del Omar.
© Archivo María José Val del Omar & Gonzalo Sáenz de Buruaga
© Raúl Lorenzo Cano, photographer



ACARIÑO DA NEGRA SOMBRA...

Acariño da negra sombra, elemental galaico.
Casa de vello barro.
Aparece o rótulo (rótulo con sombra palpitante).
Todo sobre negativos dunha agrupación artística.
Comeza con libros das augas…

Introdución previa:
Esta manifestación cinegráfica foi realizada o ano 1961
culminando o Tríptico elemental de España.
Aguaespejo granadino, Fuego en Castilla e este Acariño
galaico ofrecían a auga, o lume e a terra de tres rexións
españolas, Andalucía, Castela e Galicia.
Pero este Acariño andou máis de 20 anos esperando a
inspiración para a montaxe como propia floración da esencia
poética. Esta esencia poética era froito de 3 anos (33–35) de
continuos contactos populares pola rexión, actuando nas
Misións Pedagóxicas por aqueles recunchos en compañía de
Rafael Dieste, Sánchez Barbudo, Lugrís e Luis Cernuda, e de
plasmalo en 4 documentais cinematográficos: Santiago,
Finisterre, Museo del Pueblo e Guiñol Gallego.
Na actual montaxe maniféstanse os anos transcorridos, retardando
os movementos e operando unha coordinación actual.
Non é película máis ou menos documental de mediametraxe.
O autor, unha vez máis, sentiu a necesidade de ser propio e
sincero, aínda que tal cristalización o afaste do equilibrio estándar.
Acariño é o persistente aloumiño da negra sombra tan sentida
por Rosalía.
Dedícoa aos galegos Rafael Dieste, Arturo Baltar, Enrique
Massó e García Sabel.
Se houbese que definir o meu propósito, iluminoume o duende
da negra sombra, definiume a sombra de Rosalía.
Acariño é un audiovisual sen palabras, é unha invocación.
A continuidade de exposición de Acariño di:

Fixéronnos de barro
e o lume da vida
vainos secando o zume
da risa e do pranto.

A primeira cinta galega que tiven nas miñas mans en 1925 foi La
Virgen de cristal, realizada con moito amor polos irmáns Piñeiro.
Invocación á auga que fai brotar os froitos.

José Val del Omar

[Documento manuscrito, s. d.]

Debuxo para os títulos de crédito de Aguaespejo granadino, 1953–1955

CGAC
CENTRO GALEGO DE ARTE CONTEMPORÁNEA

DEPARTAMENTO DE PRENSA E COMUNICACIÓN
Rúa Ramón del Valle Inclán 2
15703 Santiago de Compostela
Tel.: 981 546 602 / Fax: 981 546 625
cgac.prensa@xunta.es
www.cgac.org

CENTRO GALEGO DE ARTE CONTEMPORÁNEA
Santiago de Compostela

Comisaria: Cristina Cámara Bello

Inauguración: 24 de abril ás 20:30 h
Do 24 de abril ao 30 de agosto de 2015
Planta soto

Exposición organizada polo Museo Nacional Centro de Arte Reina Sofía 
e producida pola Obra Social “la Caixa”

Pode empregar o seguinte enlace para descargar o dossier en pdf 
e as imaxes en alta resolución:
https://www.dropbox.com/sh/jb82e9ecx915u5y/AAAyR9iTQGslGJxD2ucPo1DLa?dl=0

Val del
A mecamística do cineOmar




